E D I T O R I A L
Parrullat me bojë

Parrullat janë të pranishme në jetën tonë të përditshme, duke na e mpirë mendimin, duke na terrorizuar individualitetin. Del qytetari në shëtitoren kryesore të qytetit dhe përballet me një parrullë të madhe, ku ai (qytetari) urdhërohet të jetë i gëzuar: “Gëzuar 7 Marsin!”, “Gëzuar 8  Marsin!” etj. Parrullat shkruhen në beze me bojë të kuqe dhe të shoqëruar edhe me flamuj të kuq krijojnë një mjedis “festiv” provokativ për shumicën e qytetarëve. Qyteti i Beratit , piktoresk nga natyra dhe nga dora njerëzore në ditë festash i stolisur me gjithfarë xhinglash të vjetra dhe të kuqe i ngjet gomarit të arixhiut në ditë pazari. Mungon finesa e një dekori që të pasqyrojë kulturën e ketij qyteti, kulturën e banorëve të tij, ndonëse ka një traditë të bukur nga e kaluara e largët, kur në ditë festash nga dritaret e Mangalemit dhe të Goricës qytetarët shpalonin flamurin kombëtar. Ky fakt flet shumë. Qytetarët nuk i urdhëronte askush të ishin të gëzuar, të ishin të lumtur. Ata në mënyrë të pavarur, individualisht shprehnin nderimin për ditën e flamurit apo për ditë të tjera të shënuara. Që prej 60 vjetësh e sot e gjithë ditën qytetarët duhet të gëzojnë në mënyrë kolektive. Pas rënies së diktaturës parrullat tipike komuniste u implementuan edhe në ditët e festave fetare. Në këto ditë shëtitoren e presin parrulla të tilla që, siç tregojnë të moçmit, nuk kanë qënë traditë në qytet si “Gëzuar Bajramin !”, “Gëzuar Pashkët!”, “Gëzuar Ditën e Nevruzit!”. Ka një mijë e një mënyra për ta zbukuruar qytetin në mënyrë domethënëse edhe për festat fetare, por jo me parrulla të stilit komunist, të cilat në rastin më të mirë e bëjnë qesharake atmosferën festive.


Berati në ditë të shënuara “zbukurohet” me parrulla krejt pa kuptim, madje qesharake si “Rroftë  1  Maji!” , “Rroftë 5 Maji”, “Rroftë 60- vjetori i çlirimit”. Nuk mund ta kuptoj se çfarë do të thotë “Rroftë 5 Maji!”, ndërkohë që fare mirë e di se për këtë ditë mund të përdorej normalisht fjalia “Nderim dëshmorëve!” Edhe më pa kuptim është parrulla “Rroftë 60- vjetori i çlirimit!”. Kur parrullat shkruhen edhe me gabime të tmerrshme drejtshkrimore, atëhere terrorizmi psikologjik i parrullave bëhet i plotë. Një mësues skrupuloz i gjuhës shqipe nuk doli në shëtitore gjatë gjithë javës që shkoi sepse nuk mund të shëtiste në shëtitoren “Republika” ku qe varur një parrullë masive e shkruar me gabime drejtshkrimore me rastin e vizitës së Presidentit të Republikës. Ai doli nga shtëpia vetëm një javë pasi Presidenti i nderuar iku dhe parrulla u hoq.


Ne synojmë t’i bashkohemi pjesës së qytetëruar të Europës, ku banorët kanë respekt për veten dhe të tjerët, i kanë përsosur shijet individuale, madje jetojnë vërtetë estetikisht. 










Yzedin Hima

PD dhe PDR nënshkruajnë marrëveshjen

Ditën e premte, më 7 maj 2005, lideri i PD-së Sali Berisha u takua me kreun e PDR-së Genc Pollo. U firmos marrëveshja midis dy partive aleate për zgjedhjet e rëndësishme politike të verës 2005. 


Të dy partitë e djathta bëjnë  pjesë në Partinë Popullore Evropiane. Koalicioni parazgjedhor synon fitoren e zgjedhjeve nga opozita. Tre kandidatë për deputetë të PDR-së do të kandidojnë nën siglën e Partisë Demokratike.


Ata janë: Nard Ndoka në zonën elektorale nr.8 në qytetin e Shkodrës, Ferdinand Xhaferri në zonën elektorale nr. 28 në Durrës dhe Luftim Ahmetaj në zonën elektorale nr. 46 në Dajt.


Pasi u nënshkrua marrëveshja, dy kryetarët e partive dolën para gazetarëve. 


Kryetari i Partisë Demokratike Sali Berisha, midis të tjerave, u shpreh se ky është koalicioni i fitores së qendrës së djathtë në zgjedhjet e 3 korrikut.  Marrëveshja ka si synim mbledhjen, zotimin dhe përkushtimin  e të gjitha potencialeve të opozitës për një qeverisje efikase të vendit gjatë mandatit të ardhshëm në vazhdim.


Ndërsa kreu reformator Pollo u shpreh se jemi të sigurtë që qeveria e ardhshme do të jetë efiçente dhe cilësore, do të jetë përfaqësuese dhe e qëndrueshme. Është një marrëveshje që bazohet në vlerat e përbashkëta që ndajnë partitë tona. 


Koalicioni opozitar deri tani përfshin PD-në, PR-në, PDR-në dhe PDK e Nikoll Lesit. Kreu Berisha e la të hapur mundësinë e koalicionit të pjesshëm edhe me PBDNJ-në e Vangjel Dules. Ai përjashtoi nominalisht koalicionin parazgjedhor me LZHK-në.


Lajmëtari

Këshilltari shkencor i Unesko-s në Berat

Më 1 dhe 2 maj 2005, me ndërhyrje të Presidentit Alfred Moisiu pranë drejtuesit kryesor të Unesko-s Mr. Ksichiro Matsuura, zbriti në Berat,  për  të dhënë udhëzime për përgatitjen e  dosjes për pranimin nga Unesko të këtij qyteti si vlerë kulturore botërore, këshilltarin shkencor të saj, z. Azedine Beschaouca.


Me të zbritur në Berat, z. Azedine, u shpreh se jam befasuar me këtë qytet që duhej të kishte qenë me kohë në vëmendje të Unesko-s, pasi  mbart vlera të veçanta dhe të dallueshme edhe nga Gjirokastra, e cila e ka përgatitur këtë dosje para këtij qyteti. 

“Pikërisht mbi këto dallime duhet të mbështetet kërkesa për pranimin e Beratit nga Unesko si vlerë kulturore botërore”, u shpreh ai para përfaqësuesve të Drejtorisë së Monumenteve të Kulturës.


Le të shpresojmë se këtë herë  Berati do të zërë vendin që meriton në fondin e vlerave të kulturës botërore.


Lajmëtari 

Meta: PS-ja bën fushata me vejusha
Kryetari i Lëvizjes Socialiste për Integrim Ilir Meta javën që shkoi erdhi në qytetin e Kuçovës për të prezantuar kandidatin për deputet të kësaj partie. Anëtarët dhe simpatizantët e shumtë duartrokitën fort kandidaturën për deputet të LSI-së në Kuçovë, ish-futbollistin e shkëlqyer të “Naftëtarit” Vladimir Skuro.


Vladimir Skuro, njeriu më popullor i të gjitha kohërave në qytetin e Kuçovës, mund të jetë surpriza e zgjedhjeve parlamentare të verës që po vjen. Idhulli i tifozëve të ekipit të futbollit “Naftëtari” mund ta përgjunjë xhaketën e tripsur të Partisë Socialiste, Bashkim Finon,  falë peshës së madhe të emrit të tij në Kuçovë.


Kreu i LSI-së Meta në fjalimin e mbajtur kritikoi mjaft ashpër PS-në dhe kongresin e saj të fundit.


“Kuçova, tha ai, - nuk do të jetë më vendi që voton për xhaketa të varura në hu. Kuçova do të votojë për djalin e saj të mrekullueshëm, Skuron, që i ka dhënë shpirtin këtij qyteti. Ju e patë, vëllezër e motra, kongresin makabër të monopolistëve, të cilët po bëjnë fushatë me vejusha për të fituar zgjedhjet e kësaj vere. Kjo që po bëjnë është e turpshme, është e pamoralshme. Ora e monopolistëve ka mbetur në vitin 1997. Varfëria e madhe që ka mbërthyer vendin gjatë qeverisjes së keqe mbulohet me ngjarjet e dhimbshme të vitit 1997. Le t’i çojmë në opozitë te Sali Berisha këta demagogë monopolistë që nuk kanë asgjë të përbashkët me socialistët  e ndershëm”, përfundoi Ilir Meta mes duartrokitjeve të anëtarëve dhe simpatizantëve të partisë së tij në qytetin e Kuçovës.

Lajmëtari


Avokati i Popullit vë në vend drejtësinë

Drejtoria Arsimore ndëshkon drejtuesit e shkollës së mesme pedagogjike


Lexuesit janë njohur nëpërmjet medias me veprimin e shëmtuar të policëve të komisariatit të Beratit, të cilët kanë keqtrajtuar disa të rinj konviktorë të shkollës së mesme pedagogjike, pas spiunimit që u bëri atyre në polici kujdestari i konviktit Pëllumb Dervishi. Nxënësit e keqtrajtuar reaguan ndaj keqtrajtimit të policisë dhe keqinformimit të Pëllumb Dervishit.


Nxënësit janë fajësuar për fikjen e dritave në orët e vona nga kujdestari i konviktit Dervishi. Ai është sjellë në mënyrë brutale me nxënësit duke u bërë presion atyre.


Pastaj  ka lajmëruar policinë dhe këta të fundit kanë rrahur fëmijët, të nxitur nga kujdestari i konviktit.


Kështu shprehen nxënësit konviktorë të shkollës së mesme pedagogjike. Në analizën e bërë nga drejtoria e shkollës, janë fajësuar nxënësit duke e mbyllur këtë çështje, por kanë reaguar këta të fundit  dhe prindërit e tyre, të cilët e kanë çuar ankesën te Avokati i Popullit. Një përfaqësues i tij ka hetuar për këtë çështje dhe i ka raportuar Avokatit të Popullit se nxënësit kanë të drejtë në ankesën e tyre. Ata janë keqtrajtuar psikologjikisht nga kujdestari i konviktit Pëllumb Dervishi dhe më pas me ndihmën dhe padinë e këtij të fundit janë keqtrajtuar fizikisht nga policët e komisariatit të Beratit. Falë Avokatit të Popullit çështja i është rikthyer drejtorisë arsimore të Beratit, e cila organizoi një analizë të dytë të kësaj çështjeje. Falë dritës së hedhur nga Avokati i Popullit, drejtoria arsimore mori masa ndaj drejtuesve të shkollës së mesme pedagogjike: të largojë nga puna kujdestarin e konviktit Pëllumb Dervishi të ulë në detyrë nëndrejtoreshën e kësaj shkolle Thëllëza Totaj. Pritet analiza në komisariat për të marrë masa ndaj policëve që rrahën nxënësit.

Lajmëtari

Ujqërit sulmojnë fshatin
Në fshatin Allambrez-Çetë në një nga lagjet e tij, u shfaq një lukuni ujqërish, të cilët shqyen 20 dhi të një banori dhe 13 krerë të një banori tjetër.


Nga 20 dhitë e sulmuara nga lukunia  e ujqërve, shpëtoi vetëm njëra, ndërsa 19 ngordhën. Banori i lagjes “Alikashaj” tërhoqi 13 dhitë e tij të plagosura në stan duke lënë 7 të tjerat për disa orë në lëndinën ku u sulmuan nga ujqërit. 


Për çudi, kur u kthye, gjeti vetëm lëndinën e përgjakur. Lukunia e ujqërve i kishte tërhequr 7 dhitë e tjera.


Tufat e dhive ruheshin jo nga barinj të rritur, por nga fëmijët. Kur tufat u sulmuan nga egërsirat, fëmijët ia mbathën të tmerruar për në shtëpi. Edhe qentë nuk qenë në gjendje të mbronin tufën e dhive nga agresorët. Fëmijët, ndoshta nga frika, thonë se kanë parë në veshët e ujqërve matrikuj, vendosur kush e di në cilin park zoologjik.


Banorët e fshatit Allambrez-Çetë po mendojnë t’i shesin të imtat dhe të largohen drejt zonave urbane për shkak të sulmeve të përuritura të egërsirave.


Nuk dihet se si do të reagojë pushteti vendor dhe drejtoria e bujqësisë dhe ushqimit për këtë rast.

Lajmëtari

Lajmëtari
Kolonel Dida përsëri në gjykatë

Me kërkesë të prokurorit të krimeve të rënda Altin Malltëzi gjyqtari Gentian Sinjari ka marrë në shqyrtim çështjen në ngarkim të kolonel Ilirian Didës, ish-drejtor i policisë së qarkut të Beratit. Prokurori Altin Malltëzi e akuzon Didën të implikuar në dy vrasje të ndodhura në qytetin e Beratit vite më parë. Gjyqtari Genci Sinjari ka vendosur masën e sigurisë burg pa afat për kolonel Ilirian Didën për të zbardhur  akuzën e prokurorit Altin Malltëzi, i cili  akuzon ish-komisarin e Beratit si të përfshirë në vrasjen e Gjergj Gushalit dhe Dritan Zhukës.


Ilirian Dida është dënuar nga gjykata shqiptare për mitmarrje gjatë kohës kur kryente detyrën e komisarit  të policisë në qarkun e Gjirokastrës.


Akuzat e fundit të prokurorisë e rëndojnë edhe më tepër gjendjen e tij.

Lajmëtari

Nga vizita e Presidentit në Berat

Më 1 maj, në ditën e Pashkës, Presidenti Moisiu bëri një vizitë në Berat.

Fillimisht mori pjesë në ceremoninë e organizuar në kishën e Shën Spiridhonit nga peshkop Ignati. Pas urimit, peshkop Ignati  i dhuroi Presidentit  në shenjë respekti një ikonë.


Më pas Presidenti u takua në bashki me drejtues të pushtetit vendor, si dhe me përfaqësues të shoqatës “Antipatrea”.


Kryetari i bashkisë si dhe disa nga pjesëmarrësit në takim, i parashtruan Presidentit shumë kërkesa vërtet të ngutshme që kërkojnë zgjidhje, si ndërtimi i argjinaturës së lumit Osum, ndërtimi i urës së re që do të mundësojë krijimin e unazës së qytetit, mënjanimi i menjëhershëm i katastrofës së Bogovës, mbështetja e  pranimit të qytetit të Beratit në UNESKO,  si dhe të tjera probleme.


Në takimin me shoqatën “Antipatrea” iu kërkua të sigurojë mundësinë që të organizohet  një festival i  këngës popullore beratase në muajin shtator.


Nga fjala  e Presidentit, nga toni me të cilin ai u shpreh, në të dy këto takime, u kuptua se ato kërkesa që iu parashtruan edhe pse ishin shumë të drejta, nuk i takonin atij për t’i zgjidhur, por qeverisë, prasndaj ai i kaloi lehtë.

 
A do mund të ndërhyjë pranë qeverisë për të ndihmuar Beratin dhe a ka për t’iu dëgjuar zëri?


Mendoj se këto kërkesa janë parashtruar para tij pse duhej t’i bëheshin të ditura si kryetar i shtetit. Por duke kujtuar marrëdhëniet e tij me kryeministrin, me konfliktet që kanë patur midis tyre për kryesimin e atyre të uruarëve delegacione, bindesh që këto kërkesa kanë për të mbetur në harresën e zakonshme dhe pushtetarët vendorë kanë për të patur vetëm një arsye më tepër për t’u justifikuar para qytetarëve: “Ne e bëmë detyrën, gjithçka ia parashtruam Presidentit, por ja që nuk na dëgjuan”.


Ky takim i parajmëruar u mbyll me një drekë në lokalin e Castle Park.

Lajmëtari

“Një jetë me valle”
Koncert kushtuar koreografit Ferbent Shehu

Ditën e shtunë, më 7 maj 2005, në pallatin e kulturës “Margarita Tutulani”, u dha koncerti “Një jetë me valle”, kushtuar koreografit të njohur Ferbent Shehu, nderuar nga bashkia me titullin “Nderi i artit”.

Merrnin pjesë dashamirë të artit, njerëz të kulturës dhe pushtetarë vendorë.


Regjisor, koreograf dhe sfilist i këtij  spektakli   ishte vetë Ferbent Shehu, duke patur në krahë as. koreografen Xhemali Nova, skenografin Kastriot Dervishi, muzikantin Altin Metohu, libretistin Namik Selmani, si dhe të gjithë trupën artistike.


Programin e prezantoi e mirënjohura Xheni Kadëna.


Ky koncert ishte bilanci i një pune shumëvjeçare të kryer me përkushtim nga Ferbent Shehu.  Ai e nisi punën me një grup shokësh dhe shoqesh, që më vonë do të bëheshin bërthama e grupit të parë të valleve, që në vitin 1949. Midis tyre në koncert u përmendën Arttistja e Merituar Mediha Velçani, Tefta Mborja, Asqeri Kadëna, Astrit Polovina…  

Është me interes të kujtojmë me këtë rast shfaqjen e parë, e cila u përsërit edhe në hapjen e këtij koncerti. Në mungesë të veshjeve, Ferbenti  përgatiti vetë kostumet prej letre shumëngjyrëshe të valltareve, duke iu përgjigjur kështu kushteve  të kohës.


Ferbenti ka në repertorin e tij mbi 150 valle të vëna në skenë, 30 prej të cilave të filmuara nga RTV Shqiptar dhe 5 të incizuara nga Radio Tirana. Ka përgatitur të gjitha grupet e valleve qytetare që Berati ka paraqitur në Festivalet Folklorike Kombëtare.


Kjo veprimtari shumëvjeçare e koreografit u prezantua në këtë koncert nga grupi i valleve, midis të cilëve përmendim: Xhemali Novën, Astrit Duhanxhiun, Dashamir Duhanxhiun, Ornela Vasilin, Ida Dollanin, si dhe grupin modern të valleve. 

Si të fruar të këtij spektakli u ndoqën  këngëtarët: Dhimitër e Kozma Dushi, Floresha Debinja, Loreta Kosho, Ludmilla Baballëku, Olsa Spata dhe Ajet  Caushi, të cilët na sollën me ngrohtësi këngën popullore beratase dhe atë shqiptare, si dhe kuarteti i harqeve i shkollës artistike “Ajet Xhindole”.


Koncerti pati një hapje tepër të veçantë. Grupi i  valleve, nën muzikën e valsit rus, bëri  prezantimin e parë të  z. Ferbend Shehu si koreograf në këtë spektakël.


Më pas, prezantuesja ftoi në skenë dy nga valltarët e njohur Xhemali Nova dhe Astrit Duhanxhiu, të cilët dhanë mendimet e tyre vlerësuese për mjeshtrin e valleve. Me interes u ndoq edhe letra që  beratasja Mediha Velçani,  ia drejtonte mësuesit të saj të parë.


Dorëzimi i titullit “Nderi i artit” z, Ferbent Shehu nga kryetari i bashkisë, z. Fadil Nasufi, ishte një element që e shoqëroi këtë spektakël.


Ne koncert veçojmë vallen dyshe beratase kërcyer nga Astrit dhe Dashamir Duhanxhiu; vallen e Sharalelit, kërcyer nga grupi i vajzave,  udhëhequr nga Xhemali Nova; vallen “Flakë e borë” si dhe vallen “Dasmë beratase”,  shoqëruar me këngët e qytetit, kënduar   nga Floresha Debinja dhe Ajet Caushi, e cila e mbulli këtë koncert mirorganizuar.  


Ferbent Shehu u prezantua sërish edhe si sfilist, duke na rikujtuar pjesëmarrjen e tij në një nga shaqjet e njohura, përgatitur vite më parë nga Vera Grabocka.


Megjithëse shfaqja rrodhi plotësisht në rrjedhën e vet, e pati edhe ndonjë të metë të vogël, që nuk ia cënoi aspak bukurinë, që mund të ketë ndodhur nga emocionet, siç ka ndodhur edhe në shfaqje të mëdha. Megjithatë duhet nënvizuar, sepse ndodhi me  solisten më të re, të talentuarën Olsa Spata.

 Olsa hyri në skenë pa u prezantuar. Ishte një gabim i saj  apo i prezantueses? Kjo nuk u kuptua. Në përfundim të këngës, Olsa për disa çaste mbeti në pritje të ndërhyrjes së prezantueses, por, kur kjo e fundit nuk doli, ajo mblodhi pak supet dhe u largua për t’ia lënë radhën të tjerëve. E theksuam këtë fakt për t’ia larguar mërzinë Olsës.


Ky koncert, ndërtuar si një buqetë kushtuar veprimtarisë artistike të një krijuesi të njohur beratas si Ferbent Shehu, ashtu siç u theksua me të drejtë nga prezantuesja, mbetet një meritë e pamohueshe e drejtotrit të qendrës kulturore, z. Kadri Kuka.      


Koncerti me një regji të goditur, vendosur në një mjedis beratas tepër shprehës nga skenografi Kastriot Dervishi, u mirëprit nga të pranishmit dhe u shoqërua me urimin e zemrës: “Paç jetë të gjatë artistike, o Ferbent Shehu!”


Mbyllja e programit qe tepër befasuese për mos të thënë e padëshirueshme. Salla u zotërua nga krismat e fuqishme të fishekzjarreve dhe u mbulua nga tymi i barotit. 

Mos kjo ishte një tepri?!… Agim Mehqemeja

Një haber na vjen nga Moska 
Me rastin e 60-vjetorit të fitores mbi nazizmin, na vjen një haber i padëgjuar nga Moska: midis disa ushtarakëve janë dekoruar për ndihmesën që ka dhënë populli ynë në Luftën e dytë Botërore, sipas shtypit, edhe Presidenti Moisiu, edhe shoku Ramiz Alia.


Që Presidenti Moisiu të dekorohej ka të ngjarë, jo për faktin se ka qenë dikur gjeneral dhe e ka mbaruar shkollën në BS, por thjesht se është kryetari aktual i shtetit shqiptar.


Dekorimi i shokut Ramiz Alia  na duket i pashpjegueshëm.  Nuk e dimë nëse bashkë me të i është dërguar edhe shokut Enver ndonjë dekoratë e pazëshme, se që të dy kanë qenë në kupolë të shtetit të diktaturës.


Kjo dekoratë ka për të rënduar mbi eshtrat e poetit Hivzi Nela, varur sepse gjoja kishte patur ndërmend t’i bënte atentat shokut Ramiz; të pushkatuarëve dhe të përdhunuarëve në kufi kur ai ishte President; por edhe të shokëve të tij të afërt, të atyre që drejtuan luftën dhe që u eleminuan edhe me ndihmesën e tij  (fakt që na është bërë i njohur edhe nga emisioni Opinion në TV Klan), si Beqir Balluku, Hito Çako, Petrit Dume, Kadri Hazbiu etj., etj.


Ç’e shtyti Presidentin Putin t’i akordojë këtë dekoratë shokut Ramiz? Mos vallë për të rivlerësuar vitet e diktaturës më të egër që provoi populli ynë?


Po të tjerët cilët janë?


Kjo nuk na bëhet e ditur. Se po të diheshin edhe  emrat e tyre, mund të kishte nevojë edhe për të shprehur ndonjë mendim edhe për ta.


Mundet të jetë kështu.


Në kremtimin e kësaj dite do të marrë pjesë edhe një delegacion nga Shqipëria. Të shohim kush dotë jetë në krye të këtij delegacioni.


 Lajmëtari
Kohë për të besuar

Mjaftim Hoxha

Teksa puhiza –balsam  çapitet për të malcuar kurmin e zhubitur të lëngatës tonë Shqipëri, sakaq uturojnë edhe dëngëllimat dhe adrakadabrat e kryeministrit Nano, i cili, sakllam me një patetikë llagëmare, i jep komandën shurdhëmemecërisë: “Ngrihuni në barrikada të shpartalloni të vjetrën (O Zot! Cila është e vjetra në këtë vend?!), për të shpëtuar ëndrrën tonë evropiane …(!!)”


Është një refren i kahershëm ky. Një refren skuth që gjakon prore vrasjen e endrrës evropiane .  Është refreni që të ndërmend shtërzimet e helmëta të R. Alisë në atë ndajnatën komuniste, kur përbetohej përpara altarit  stalinist se demokratizimi i vendit do të ishte i pakthyeshëm, porse në krye do të birbiloste ngahera Partia e Punës.


Komunistët shqiptare, ani pse në paraqitje kreko (me mjekër, mustaqe…), ani pse në artikulime janë më evropianë se vetë evropianët , në thelb kanë mbetur bartës të virusit të kuq. Këmbana e tyre vazhdon avazin e Mukës.


Në këtë prag agsholi, shokët në fjalë janë në vështirësi. Ata e ndiejnë se edhe ravëgimet e tos-mollosta të Nanos për “identifikime”, “për priorotete”, “për gjetje instrumentash” , që të na “garantojë” “progresin” dhe “ardhmërinë evropiane”, kanë kohë që bëjnë rikoshetë.  Receptorët e vetëm, që ngashnjehen dhe përtypin kësi profkash, janë pakicë. Të tillët ngjasojnë me ato mbetjet toksike, të bjerrur në atë farë derexheje që, siç thotë jugori , “janë bërë si e jema e mortjes…”. Nanua e kupton mirë, se vetëm me këta mbështetës është i humbur, prandaj vringëllin “grepat” gjithandej.


E sidoqë të jetë, ai nuk ka asnjë gjasë për të bjerrur dritën, për ta mpakur shpresën, besimin dhe vendosmërinë për ndryshim. Sepse ne shqiptarët nuk jemi siç thotë Bodleri, për të vetin sipas vedit “një popull memec merimangash të pështira” që të thahemi si kapterri Tronko i Buxatit duke ripërtypur hiçin në pritje të hiçit.


Sepse shqipëtarët nuk mund ta durojnë perjetësisht atë komandën “ik, të ikim, se ky vend nuk bëhet!” Jo, sepse kësodore i bie që ajo profecia e atij poetit të bukur,martirit Vilson Blloshmi, në poezinë “Saharaja”: “Dhe kur hyn dielli e resht thellimi,/ shkretëtirë e shkretë, mbetet shkretë”, paska qenë dhimbshëm e saktë.


Por kjo s’ka për të ndodhur. Shqipëria nuk do të mbetet Sahara. Shqipëtarët janë aq fisnikë dhe të përkorë sa të mos lejojnë që ky vend të kthehet në kafkull me banorë kafkuj.


Sepse nuk shtyhet më me lakun e makthit të mjerimit në fyt, me makthin mortor  (vrasje dhe vetëvrasje) nëpër këmbë.


Kësisoj refrenin cinik të kryeministrit tonë absurd, për të cilin është stërfolur e stërthënë gjithçka, ( rimarrja do të na çonte në një shkorretë enumeracionesh bezdisëse), e pret humbja përfundimtare. Shqipërinë nuk mund ta fusin në shtegun e mbrothësisë krokamat dhe skuthëritë e një bote të neveritur me gjithësej.


Është koha vërtetë për të besuar, sepse në horizontin e prekshëm duket açik rrezëllimi i shpresës ndërsa ançari i komunistëve (druri mitologjik, që rrjedh helm ), po thahet. Madje nuk përfton stepje as bulërima e sufradanëve pa gjeografi, që shestojnë plane nën hije rozmarinash për transferime bizantinizmash dhe vringëllima gijotinash që të zhgryhen paq nëpër lekane ku na i pritkan xhixhat. Për të kësifartën krimbëri kjo s’ka për të ndodhur. Në Shqipëri do të sendërtohet sistemi i konkurerncës së vlerave, jo rokada e zdrëngove dhe transferimi i murtajës së luftës klasore.

          Doemos shpresa dhe besimi për ndryshim nuk qëndrojnë dot mbi puplat e atyre trumcakëve, përherë të rrëqethur, që të shkretrën kafe nuk e ngjerojnë dot përveçse në shoqërinë e lamashëve të gjinocaushit, por as edhe mbi këllëfet e atyre personazheve çehoviane, që kërpisin ëndërra urithore.


Shtrat i sigurtë për shpresën dhe besimin janë ata djem dhe vajza, me mentalitet perëndimor, të cilët janë njësuar me PD-në, opozitën e vërtetë .


Shpresën dhe besimin e garanton ai kohezioni real i të djathtës reale, sendërtuar aq bindshëm.


Autori i ketyre radhëve, si qindra mijëra shqiptarë, shpresën dhe besimin për ndryshim e mbështet edhe te lideri i opozitës Berisha, personaliteti i të cilit të kujton ata rilindësit misionarë apo ata intektualët brilantë të viteve 30-të që u tretën për Shqipëri. Ani pse për këtë të fundit ndonjë shëngjërak, që kungohet nga mëngjesi në darkë te një çeguevaras-çiban, do të më quajë fanatik dhe me komplekse idhujsh. Shëngjerakut, që demonstron çdo ditë definicionin frojdian “viktima s’ndahet dot nga xhelati…”, do t’i thosha shkurt: Të vlerësosh virtutet, si: ndershmëria, humanizmi, kurajua, qëndrueshmëria dhe përgjegjësia misionare, të stërpikura këto me atë polenin e nacionalizmit modern, është larg të të qënurit ushqyes mitesh. “Nuk  vritet shpirti i një populli”, më thoshte në ato ditët e arbisë komuniste të ’97-tës një miku im poet. E pra,  mbi të gjitha,  shtrati që garanton shpresën dhe besimin për ndryshim, është shpirti demokrat i këtij populli të lodhur deri në asht. Dëshirën e të cilit për hapësirë  dhe liri nuk mundi ta fshijë  as erozioni i ferrit komunist, as mitralimi, si në një mallkim biblik, i çeguevarasve në vitin ’97. 

        Kësodore e blerta do të këndellet në Shqipëri. Producentët e saharizimit morën fund. 3 korriku do ta dëshmojë këtë.

Drejtues të sindikatave

Ky vit ka qenë i mbushur me mitingje e protesta punëtorësh, me greva e me demonstrata, herë të vogla e herë të mëdha. Gjithkush mendoi se më së fundi dhe punëtorët tanë dhe sindikatat që i drejtojnë, u zgjuan nga gjumi. Kemi parë shoferë që protestojnë për pengesa që iu bëhen, që protestojnë se u shkelen të drejtat e tyre. Kemi parë e dëgjuar mësues që kanë thënë se do bëjnë namin po nuk u realizuan kërkesat e tyre. Po kemi parë dhe pensionistë që llapin nëpër klube se i kanë pensionet e ulta, sa një e njëzeta e një deputeti a ministri. Kemi parë dhe kategori të tjerë punëtorësh që kanë protestuar herë me forcë e herë të vakët për të drejtat e tyre. Por nuk kemi parë kurrë punëtorë ndërtimi, apo të konfeksioneve që të protestojnë për të drejtat që u shkelin me të dy këmbët ish-kryetarët e b. profesionale, të konvertuar në kryetarë sindikatash. Ditë më të mirë, më të lejuar, më të ligjshme se sa dita e 1 Majit, që njihet si dita e luftës së klasës punëtore kundër shtypjes e shfrytëzimit që u bëhet, nuk kishte se ku të gjeje më mirë. Ku ishin ushtarët e Xhaferr Dobrushës (mësuesit), nëse i kanë besuar bisedave që ka bërë Xhafa me Luanin, të paktën të dilnin më 1 Maj e t’i kujtonin se ne jemi këtu. Nuk i kemi harruar se me çfarë e gënjeve Xhaferrin tonë!


Xhaf Dobrusha vetëm interesat  e mësuesëve nuk mbron. Ai dhe ato që bisedoi me Luanin i bëri pikërisht për të mos dalë mësuesit në protestat e lejuara të 1 Majit. Ku ishin shoferët apo drejtuesit e sindikatës së furgonëve, që t’i kujtonin bashkisë se ata nuk i harrojnë çka u kanë thënë, por që nuk po i lejojnë të shkojnë nga Berati në një qytet tjetër?


Ku ishin drejtuesit sindikalistë të pensionistëve, të cilët kujdesen të bëjnë dreka e darka sesa të protestojnë për pensionistët duke  u nanurisur në vesh që të besojnë se do të rriten pensionet dy herë, më 1 maj dhe më 1 qershor?! Se ku ka bërë vaki kjo punë një Zot e di. Ku ishin qytetarët beratas që duhet të protestonin për masakrën që firmat e pushtetarëve, në bashkëpunim me të tjerët, po shkatërrojnë burimin e Bogovës? Më 1 Maj në të gjithë botën ka protesta. Protestuan gjermanët, protestuan italianët, francezët, anglezët, spanjollët, amerikanët. E, pra, protestojnë këta që i kanë të siguruara e të mbrojtura me ligj të gjitha gjërat. Nuk protestuan, por festuan “arritjet” e mëdha vietnamezët (kanë vdekur 2 milionë vetë nga urija), festuan koreanët, ku kanë vdekur dhe këtu me mijëra e mijëra, se dështoi fushata e patates, festuan kubanezët e Fidel Kastros, populli më i varfër i Amerikës qendrore, por festuam dhe ne që jetojmë nën nivelin minimal të varfërisë, festuam ne (beratasit), që kemi mbi 25% të krahut të punës pa punë, festuam ne që firmat e pushtetarëve apo të lidhura me pushtetarët nuk u paguajnë siguracione punonjësve, që nuk u bëjnë pushim as ditët e festave, që paguajnë si t’i kishin skllevër, që nuk u sigurojnë uniforma pune, që nuk u krijojnë as kushtet minimale të punës, që u rrisin normat sa herë që pronarët duan të blejnë makina të reja apo  do të shkojnë me pushime jashtë shtetit. Në Berat kërkush nuk proteston! Nuk protestojnë se nuk kanë halle? Jo! Nuk protestojnë se kanë  frikë? Dhe kjo jo. Beratasit nuk kanë frikë. Ata nuk protestojnë se në krye të tyre, të punëtorëve, nuk janë ata që duhet të jenë. Janë ata që i duhen partisë e qeverisë. Janë ish- kryetarët  e bashkimeve profesionale, ndonjë dhe i dënuar me burg për vjedhje e shpërdorim. Me këta drejtues sindikatash jo më 2015, kur thotë Nanua se do të nënshkruajmë marrëveshjen, por, as më 2105 nuk futemi në Evropë. Me kryetar të tillë, që janë sahanlëpirës të shtetit hajdut e kontabandist, nuk kemi sy për Qabe fare. Në u ndërrofshin qeveritë (që do të ndërrohen si kur qeni qepën ta hajë), atëherë do të shikoni ju se çdo të bëjnë ish-kryetarët e bashkimeve profesionale, por që janë dhe kryetarë sindikatash sot. Atëherë dhe qiqra në hell do të kërkojnë. Një gjë na ka mbetur pishman se nuk mësuam dot se kush e vuri banderolën e bardhë të shkruar me të kuqe, “Rroftë 1 Maji!”, bashkia apo sindikata?

Bujar Orizaj

Kultura: llokma 

e taksur për kurban 
Në botën që na rrethon jetojnë  gjallesa të asishme, të cilat, porsa ndihen të kërcënuara nga qënie të përbindshme, sakrifikojnë një pjesë të trupit për t’ iu shpëtuar dhëmbëve të mynxyrshëm, pjesë të cilën e kanë tumirur ta taksin kur kanë qenë mëndjekthjellta: ibisët e lashtë linin në gojët e krokodilëve ca pupla prej bishtit, po kështu bëjnë dhe pëllumbat tek ua citosin gojën me pendë gjarpërinjve, kurse zhapiku i mureve i lë bishtin në dorë gjithkujt që rreket t’ i rrezikojë ekzistencën, a të zbavitet me të. Kultura shqiptare është llokma e hises të taksur si kurban për përbindëshin gëzofbardhë të politikës.

        Ajo na shpërfaqet me dy pamje të ndryshme dhe të allasojta. E para është kultura kanakare e pushtetit, servile e shpatullangrohtë; e dyta është kultura që orvatet të jetë e pavarur dhe shí prej kësaj është e braktisur, munxavënë dhe e patënzonë. Për këtë mund të shikohet fare qashtër se si lulëzojnë e ardhangen disa televizione të lidhur me politikën dhe si fiken e shugaten ca të tjerë, si u lulëkuqojnë faqet disa gazetave e periodikëve e si po lëmeken ca të tjerë. Kur themi lulëzojnë e ardhangen kemi parasysh bërjen e një dore parash prej tyre, sepse, ç’ është e vërteta, niveli artistik i tyre është për iza të Perëndisë. 

        Në këtë vënd provincial, të begatë për qyfyre e marifete, ku në rrugë mund të të bjerë rasti fatlum të ndeshësh Protonjeriun, ashtu të motmoçëm e arkaik, të paprekur nga kultura dhe qytetërimi, politika është kosherja e mbushur me arrëza shiritverdha e shiritzeza, të cilat gumëzhojnë e kuturisin me tallamahamë, por që për çudi hojet e tyre i kanë mbushur (sigurisht jo vetë)  plot me një mjaltë vishtulloz e të qelibartë. E pra  ky vend, që e ka të shënjtë ndjenjën e çanakut dhe hajes, dhe që s’ ka si mos ta dijë nga e vjen e mira, ka kohë që në mokrat e hatashme të mjerimit  s’ prodhohen më vetëm shkrimtarë(!), por edhe politikanë e deputetë. Bam, çdo ditë, çdo orë, pa u prëjtur fare!. Përveçmërisht ky i fundit ka krijuar një arketip aq popullor e aq të paqibërt, sa , Zoti të ruajt po dole në rrugë, se s’ ka humbameno, teknefez,  a gjytyrym që mos të të flasë për ëndrrën e tij të mbrame për t’ u bërë deputet. 

        Dihet mirëfilli se në  sistemet totalitare ëndrra e diktatorit është ajo e ngimjes dhe veleritjes. Në çdo 19 prill, ditën e datëlindjes së Adolf Hitlerit, gati pesëqind mijë vajza 12-15 vjeçare, të zhveshura cullak, të lara e të pastruara, bënin ritualin në palestra për të hyrë në rininë fashiste.  Emrat e tyre i shkruanin në lista dhe ia dorëzonin Hitlerit në sini. Ishin pjesa e kurbanit që atdheu e sakrifikonte për përbindëshin. Në sistemet tranzitore, ku forca e dhuna zëvendëson kulturën, gjërat që s’ honepsen dot janë gjërat delikate  e të brishta. Bash gjatë këtyre viteve tranzicion kultura është mbërthyer nga të dy këmbët si qengji manar dhe është hedhur në strofullën ku hungërin politika. Këtë e vërteton amullia e teatrove, shtëpive të kulturës, bibliotekave, kinemave.  Kërkush nuk mund të thonë ç’ bëhet me to, cilët janë shuar e cilët frymojnë ende dhe a do ketë ndonjëherë  statuse, ligje, e rregullore për to. E vetmja ide që na kujtohet ishte ajo e “kthimit në identitet”, një frazë fekstitëse ajo, por që rezultoi një krimb  me tri unaza moderniteti në shpinë, sepse u pa bajagi bukur që s’ ishte fjala për një identitet artistik, por për një identitet ideologjik: atë të enverizmit.

         Kultura kundrohet nga politika si trualli me rërë e shqopishte, një lloj eremie e yrti, i vlefshëm vetëm për syrgjynët. Kështu e kanë parë dhe vetë ministrat e kulturës. Arta Dade e këpuste lotin sa një sumbull jeleku kur la Ministrinë e jashtme, e quante veten të dënuar, kurse M.K.R.S-në një lloj gulagu. Kurse ministri i tanishëm është shembulli më demode se si një njeri që ka në sqetull një çantë me vegla elektriçisti, befas i duhet t’ i zbrazë ato dhe ta mbushë çantën me libra e projekte kulturore, se i është mbushur kaplloqja  Nanos ta bëjë ministër.

         Klima e vrugut dhe mugullimit politik ka bërë që kultura të gurgucet brenda sythit, a burbuqes, pa mundur të hapet mirë ndaj vetes e botës, duke bërë të gëlojnë gjithfarë tipesh e sifetesh. Njëri prej tyre është tipi i atij që arti i shërben si preteks, si një hardhi, për t’ iu ngjitur e kacadredhur më mirë lisit të pushtetit, kurse tjetri është gjysëmshkrimtari e gjysëmpolitikani, medemek centauri përbindësh që rreket të shtirret njerëzor, duke vjedhur imazhin fisnik të një kali. Por ka edhe diçka tjetër, e cila ka të bëjë me degradimin dhe përçudnimin e vlerave: ne tashmë po shikojmë se si artistë të dikurshëm të diktaturës, të cilët kanë dhjetë-pesëmbëdhjetë që punojnë në mërgim si kuzhinierë, befas thërritin si gjenij e u jepen tituj e medalje. Sigurisht që kjo është e tepërt: arti është i pamëshirshëm dhe konkurenca e vërtetë është në Perëndim, aty ku ata, me gjithë keqadhjen, punojnë si pjatalarës. Artist o je, ose s’ je fare! Si në New York, si në Tiranë, apo në Firifistun! 

        Njeriu i artit dhe i kulturës, për shkak të gjëndjes së mjerueshme ekonomike, është lehtësisht i rekrutueshëm dhe i mercenarizuar. Shikoni ç’ ngjet tashmë në prag zgjedhesh në sheshet e qendrat e atyre që për rutinë vazhdojmë t’ i quajmë qytetet tona: ahengje, daulle,  zurna e hoj-broj. Artistë që mbarten me makina e mikrobuzë prej Tiranës në provinca (në të vërtertë vetë Tirana është një provincë që s’ ke si ta kesh zili). Është një tallahamë që s’ i  shkon fare mjerimit e karkaculjes. Dashi brirëmëdhenj i kulturës masive që bëhet kurban për këto ziafete është blerë me paratë e taksapaguesve, tymi i mishit të pjekur të tij do të ngjitet lart në Olimpin e politikës, ku rrinë zotat, kurse një pjesë tjetër do të ndahet si sadaka për fakirfukarenjtë në formën e ca llomkave gëzimi, të dhëna jo me listë, por badiava. Të kujtojnë motamo kohën e Enverit, kur tragjedia rrekej të fshihej me gëzimet fals që krijoheshin prej lëvizjeve amatore. 

        Është një gjëndje parake, primitive, së cilës, fatkeqësisht, i ndihin ndonjëherë dhe vetë artistët. I ndihin duke e tjetërsuar dinjitetin dhe duke i lënë një shteg hapur injorancës  së kapadinjve kokëboshë e fodullëve, në xibërrimat e trurit të të cilëve mund të mbijnë gjithfarë bimë vegjetative (huthra, qepë, sallatë), por kursesi mendime e ide. Përfytyrojini me duart e futura në jelekët me qostek (qofshin dhe kostume allafrënga), tek i futin nja dy gogësima dhe në kokë u regëtin vetëm një ide: dreka e nesërme.

       Është interesante të parafytyrojmë çdo të bëhet jo më me trupin e kulturës, por me pjesën e sakrifikuar, d.m.th me vetë bishtin e hardhucës. Bestytë dhe besimtarë naivë mendojnë se bishti i saj jeton mëvetësisht gjersa bëhet vetë hardhucë. E parafytyrojmë këtë hardhucë të tërhuzur e të ankthuar, ngase pareshtur i rri tek koka vegimi i dhëmbëve të përbindëshit. Imagjinoni tashmë këtë kulturë: televizione ku kulturë quhet arti i zhveshjes, motamo si në rrëfenjën e Ishtares që për të shkuar gjer në fund të Ferrit, aty ku rinte Erashkigali, i duhej të hiqte në çdo shkallë nga një rrobë prej trupit. Zonjushe të bukura, ferri ndonjëherë është Lart!

        Ministra e deputetetë, për shkak të asaj rrëkeze mjalti që çurgon nga pushteti, kanë rrënjuar mu në rropullitë e kulturës shqiptare, duke e kthyer gjithçka në katandisje dhe vajmedtshmëri: një shtyp, atdheu i të cilët janë ato metra katrorë nga Parlamenti gjer tek kryeministria, e për rrjedhojë një tematikë kolektive e zbarët dhe e shkretëtirtë, e cila ta shpif e të kall të keqtë; shtëpi botuese që s’ duan t’ ia dinë fare për shitje librash, sepse të ardhurat i sigurojnë nga tenderat qeveritare dhe fondacionet;  librarë që s’ ia kanë idenë për autorët dhe vlerat e librit ngaqë si rrezikon kush, sepse mungon konkurenca e vërtetë.  Amulli e kaos i vërtetë në tregun e disqeve, CD-ive, mungesë thuajse e plotë e tregut për librin kosovar e maqedonas.   

         Pushteti mban të shtërnguar e karfosur gjithçka. Aq e vërtetë është kjo sa në një konkurs për të vënë në skenë një pjesë teatrale, ku konkuruan Shekspiri dhe një nga ata   (l)ibretistët injorantë të teatrove tona, fitoi ky i dyti. Gjithë orvatjet për ta paraqitur këtë gjëndje si një grip të lehtë tranzicional janë të kota, sepse e dimë zanafilli se Parlamenti grek i Perikliut, rrumbull dy mijë vjet më parë, ishte ku e ku më demokrat se ky i yni, teksa vetë e shoqja e tij kishte një sallon letrar ku merrte pjesë edhe Sokrati me Anaksagorën. Atëhere? Atëhere, çfarë?!... Shqipëria mbetet po ajo: vëndi i dy rasate  njerëzish: i hallemëdhenjve dhe i halemëdhenjve...

Balil Gjini

Do të jem një zë në parlament, një avokate 

për zgjidhjen e problemeve të bashkëqytetarëve

Intervistë me kandidaten  e LZHK-së për zonën 74, Afërdita Zëre (Numani)
Cili ka qenë zotimi juaj politik e shoqëror pas përfundimit të mandatit tuaj si deputete në vitin 1996?

Me thënë të drejtën, mjedisin politik pas viteve 1996-97 e kam gjykuar të papërshtatshëm. Kryesisht zotimi im në politikë ka qenë i vakët, me prezencë në ngjarje apo evenimente që lidhen me PD, si dhe me rolin e gruas në politikë.


Jam marrë me formimin tim dhe kam përfunduar studimet për drejtësi, si dhe studimet pasuniversitare për Master në Menazhimin Publik (Kooperim i F. Ekonomik me Universitetin e Nebraskes të SHBA). Gjatë kësaj periudhe angazhimi më i madh ka qenë në shoqërinë civile, ku prej 7 vjetësh drejtoj shoqatën “Gruaja për veprim global” me aktivitet të gjerë dhe të gjithanshëm, anëtare e shumë rrjeteve NGO-ve kryesisht për problemet e zhvillimeve sociale, komunitare e të integrimit.


Jam trajnuar dhe çertifikuar në fusha të tilla, si roli i gruas në vendimmarrje, me proceset zgjedhore dhe politike, organizuar nga organizma të ndryshme ndërkombëtare.


Në mjedisin demokrat kandidimi juaj ka tërhequr vëmendjen. Cili është komenti juaj?


Po. Është e vërtetë. Kontaktet me anëtarë të vjetër e të rinj të PD-së ma kanë shprehur këtë fakt, pasi shumica e tyre kanë pritur kandidimin tim për PD-në. 


Politikisht dhe personalisht pikpamjet e mia nuk kanë ndryshuar dhe unë e ndiej veten pjesë të idealeve për demokraci që aspirojnë shumica e shqiptarëve.


Nuk jam anëtare e asnjë partie që përfshihet në këtë lëvizje.


Përfshirja në këtë fushatë lidhet me aktivitetin dhe rolin tim në shoqërinë civile, me numrin e paktë të grave në nivelet e larta të politikës dhe, si propozim i disa shoqatave të grave me të cilat bashkëpunojmë prej kohësh, të cilat më zgjodhën mua t’i përfaqësoj.


Duke qenë një nga themelueset e PD-së së Beratit dhe një nga femrat e pakta në drejtim të PD-së në vitet e para, si e ndjeni veten sot në pozicionin që keni zgjedhur?


Sinqerisht, në fillim kam hezituar për ta pranuar propozimin edhe pse është një mënyrë vlerësimi, për shkak të lidhjeve shpirtërore që kam me PD-në, e cila për mua është dhe mbetet një pasuri kombëtare.


Me keqardhje konstatoj se pas kaq vitesh prezenca e grave edhe në këtë fushatë nuk është rritur, gjë që më obligon akoma më shumë për t’u përfshirë në proceset zgjedhore, me synimin për një përfaqësim sa më dinjitoz të tyre në kuvend.


A nuk mendoni se me kandidimin tuaj do t’i prishni punë PD-së, duke i hyrë në pjesën e tortës së saj elektorale?


Personalisht jam konsultuar me lidershipin e PD-së mbi mundësinë e bashkëpunimit parazgjedhor, gjë e cila fatkeqësisht për shkaqe që nuk varen prej meje nuk u arrit.


Por unë mendoj se është një zgjedhje dhe taktikë paraelektorale e gabuar e PD-së. Gjithsesi, me formimin dhe aktivitetin tim, unë jam e bindur se i përfaqësoj më së miri forcat demokratike të qytetit tim.


A nuk mendoni se keni zbehur besueshmërinë e elektoratit me zotimin që keni marrë përsipër?


Mendoj se kandidimi im nuk përbën thjesht një lëvizje, por ai është një përfaqësim i të gjithë opozitarëve duke përfshirë edhe anëtarët dhe simpatizantët e PD-së. Kandidimi im do të përfaqësojë ato shtresa të popullsisë, të cilat na kanë mbështetur në fillimet demokratike të viteve ’90, si të përndjekurit politikë, pronarët e ligjshëm, sindikalistët dhe gjithë shtresat që kërkojnë ndryshim.


Kandidimin tim do ta mbështesin të gjithë ata anëtarë dhe aktivistë të PD-së që, për shumë arsye, janë të pakënaqur, të mënjanuar, të mërzitur apo të papërfshirë e që, prej vitesh, nuk preferojnë të marrin pjesë në votime.


Nga kontaktet  e vendosura deri tani me aktivistë të vjetër e të rinj të PD-së së Beratit kam konstatuar se ata tek unë nuk shohin formacionin politik, por besimin dhe shpresën se së bashku do të mund të zgjidhim dhe kapërcejmë sfidat me të cilat ndeshemi aktualisht.


Zotimi juaj me LZHK-në nënkupton një vend në parlament, apo mundësi për t’i shërbyer bashkëqytetarëve të tu?


Përbërja e dy legjislaturave të fundit të Kuvendit na ka dhënë mundësinë (për fatin tonë të keq), të shohin shpërdorimin masiv të votës dhe të besimit të qytetarëve, se si ligjet shkelen dhe hartohen për interesa klanore, se si dinjiteti dhe respekti për institucionet është nëpërkëmbur.


Përfshirja ime nënkupton marrje përgjegjësie dhe obligime për problemet e bashkëqytetarëve të mi, pjesë dhe këmbëngulje e zgjidhjes së problemeve të tyre.


Gjithashtu pjesëmarrja ime do të bëjë të dëgjohet më shumë zëri i gruas, më shumë shance për përmirësimin e pozicionit të saj, një zë më shumë për secilën familje.


Unë jam e bindur se një grua është më e përgjegjshme dhe më këmbëngulëse se një burrë, në obligimet e saj.


LZHK-ja perceptohet si lëvizje monarkiste, a mund të na thoni cili është roli i mbretit Leka I?


Lëvizja për Zhvillim Kombëtar nuk është një lëvizje monarkiste, ajo është një lëvizje opozitare gjithëpërfshirëse, që synon t’i japë fund qeverisjes së korruptuar, padrejtësive, varfërisë dhe problemeve që lidhen me të, si dhe ndërtimit të një shteti në shërbim të qytetarëve dhe jo të qeveritarëve.


Mbreti është simboli dhe inicuesi i kësaj lëvizjeje kombëtare, e cila mori shkas nga gjendja aktuale në të cilën ndodhet vendi ynë sot.


Mbreti Leka I është i vetmi lider i formacioneve politike të kësaj fushate që nuk ka asnjë lidhje me komunizmin dhe metodat e tij, rritur dhe edukuar në perëndim, trashëgimtar i një familjeje me tradita, djali i shqiptarit të vetëm që bëri shteti në këtë vend.


Në këtë fushatë Leka I është i vetmi lider që nuk pretendon asnjë pozicion, qoftë ky në legjislativ apo ekzekutiv, kryeministër, ministër apo deputet.


Me këtë lëvizje ai nuk pretendon fronin, por krijimin e shtetit të së drejtës dhe respektimin e vullnetit politik të popullit.


Sipas mendimit tuaj, ku ndryshon programi i LZHK-së nga ai i formacioneve të tjera politike?


Në filozofinë shtetformuese prej së cilës rrjedhin të gjitha filozofitë dhe programet elektorale.


Në qartësinë e shprehjes së problemeve kyç dhe alternativa për zgjidhjen e tyre. 


Në garancinë për mbajtjen e premtimeve.


Cilët janë aleancat e LZHK-së para dhe pas zgjedhore?


LZHK-ja, duke qenë në vetvete një aleancë e gjerë e forcave opozitare me një vizion të qartë rreth situatës politike, do të hyjë e vetme në këtë garë elektorale.


Ajo, edhe pse e margjinalizuar nga kodi zgjedhor, nuk do të bëjë asnjë përpjekje për të deformuar vullnetin politik të zgjedhësve me formula dushku apo shkoze, të cilën po e përgatisin partitë e mëdha.


Pas zgjedhjeve aleatët natyrale dhe potenciale të LZHK-së janë PD dhe aletatët e saj.


Cili është parashikimi juaj për këtë garë elektorale?


Fushata do të jetë interesante, për shkak të larmisë së kandidaturave, diversitetit të ideve dhe interesave dhe të një raundi të vetëm.


Nga forma do të jetë me elemente perëndimore, e qytetëruar, në respekt të ligjit dhe privatësisë së kandidaturave të tjera.


Çfarë i premtoni bashkëqytetarëve tuaj në këtë prag-fushate?


U premtoj një derë të hapur ku të trokasin, një zë në parlament për të folur për ta, një avokat për zgjidhjen e problemeve të familjeve të tyre.


Tek unë do të gjejnë përgjegjshmëri dhe sinqeritet.


Faleminderit! 

Nuk do të jemi euforik, do të ecim me këmbë në tokë

“Nuk ka ç’na duhet monarkia, po s’u bë Shqipëria”

NMT. Leka I 
LZHK-ja duke qenë një forum elektoral ka bërë dhe po bën kujdes së pari të përzgjedhë si kandidatë të vetë intelektualë të pastër moralisht, të papërlyer e të papërfolur për asgjë të keqe ndër vitet e fundit dhe ata të parmët (komunistë). Për t’u thënë kështu zgjedhësve të vetë atë çka ata përfaqësojnë. Ata përfaqësojnë kreun e këtij forumi NMT Leka I, i cili nuk i merr dot me mend veprimtaritë e fëlliqura të dy partive të mëdha në kurriz të popullit e të kombit. A ka poshtërsi më të madhe se sa të mbështetesh tek armiku yt tradicional për të siguruar  apo garantuar karrigen e pushtetit siç po bëjnë drejtuesit e dy partive të mëdha me grekun? Fatosit “i pranohet” është vet grek, po Berisha?


Shqetësimi i parë NMT Leka I është paraqitja dinjitoze para elektoratit. Zbërthimi i qetë e pa tam-tame i programit të LZHK-së duke ngulmuar  thellë në pikat nevralgjike të tij. Gjithëheravet pa premtuar e pa fjalë boshe siç po bëjnë partitë e mëdha. “Nuk do të bëjmë fushatë për të mashtruar, ndonëse po futemi për të fituar”. Kjo është thënia e tij e parë. Nuk do të hedhim para për t’u prishur mendjen për çastin e duke shfrytëzuar fatkeqësinë e tyre mjerimin. Ne duhet t’i bindim ata të na votojnë që të luftojmë lubinë të hedhur mbi shpinën e tyre nga dy partitë e mëdha, e cila po i çon drejt litarit e helmevet vdekjeprurëse, mjerimit, varfërisë. Ndërkohë Fatosi u premton zgjedhësve të tij toka falas në rivierë dhe nëse e bën vërtetë, ajo është një nga poshtërsitë e radhës duke shpërdoruar pasurinë kombëtare për karrigen e tij.Faktikisht ai pasurinë kombëtare ka kohë që e ka nxjerrë në shitje me çmime qesharake. Më mirë të themi se e ka falur te mbështetësi i tij shpirtëror greku. Nga ana tjetër, kryetari i demokratëve ulërin kundër LZHK-së se sipas tij na qenka e majtë (një absurd). Më pas ai vazhdon ulërimat: “Na qenkan ca që na kërkojnë tokat dhe ca princër që na kërkojnë pronat”. Ndërsa turma si gjithmonë brohoret: “Sali Berisha!” Ku e ka fjalën Sali Berisha?! Ku e ka djathtësinë ky burrë?! Mos vallë ligji 7581 për tokën e tregon të djathtë?! Pse e shan Sali Berisha LZHK-në apo nuk e di se e vetmja forcë me të cilën do të bashkëpunojë i mbetet LZHK-ja?! Mos vallë atij i është ngulitur në tru se do të fitojë thellë e do të zotërojë një pushtet absolut si dikur?! Me gjithë dobësinë që kam për të, mua më vjen keq se atë po e gënjen mendja siç e ka gënjyer në të gjithë zgjedhjet e pasnëntëdhjete gjashtës ku është shprehur me bindje të plotë për fitore të sigurtë. Ai është prononcuar se mund të bashkëpunojë edhe me forcat e majta të moderuara duke e hedhur fjalën tek Ilir Meta edhe pse ai është një person i cili ende  nuk e di vlerën e punës, mbasi nuk ka punuar as edhe një minutë mbas universitetit ashtu si dhe Erion Braçe. Këta tipa njohin vetëm efektin e fjalës, sa për Ilirin njeh edhe efektin e snajperit e të bombës që hodhi në Tropojë mbi gjimnazistët duke e treguar veten vrasës. Nuk e kuptoi se a e di Sali Berisha se ç’është Karta e të Drejtave të Njeriut? Eh, sa shumë e ka tundur ai atë në fillimet e viteve nëntëdhjetë! A e di ai se ajo një nga pikat themelore ka qëndrimin ndaj pronës e pronarëve?! Duke mbështetur ai ligjin 7501, a nuk e shkel me të dyja këmbët Kartën e të Drejtave të Njeriut?! Ai mendon se do të mashtrojë fshatarët që të votojnë për të. Jo, ata nuk kanë votuar për të edhe pse ka bërë shumë për fshatarët në fasadë, ndërsa  në brendësi i ka lënë peng të një rripi toke me të cilën nuk bëjnë dot prokopi. Kjo është arsyeja që të rinjtë e fshatrave nuk po punojnë tokën e marrë, por po emigrojnë në Greqi. Po ju citoj më poshtë bisedën time me një fshatare për të kuptuar mirë psikologjinë e tyre:


-A ke marrë tokë, apo e kishe tënden?


-Po, kam marrë.


-Besoj se tani je i kënaqur në tokën tënde. -Ai tundi kokën me një buzëqeshje të hidhur në buzë e më pas vazhdoi:


-Jo, ajo nuk është toka ime. Ajo e ka të zotin.


-Po a ta kanë dhënë me tapi?


-E ku besohen tapitë e tyre, mor zotëri. Me tapi na i dhanë  edhe Enver Hoxha, po që humbën si kripa në ujë. Tapi janë vetëm ato të Ahmet Zogut. Ato po.


Kjo bisedë nuk ka nevojë për koment. Ajo nxjerr në pah shpirtin e sinqertë të fshatarit. Siguria e tij në ligj del në pyetjen që i bëra më pas:


-A do të ishte më mirë për ty sikur ta punoje tokën dhe njëzet për qind të prodhimit ta merrte shteti dhe pronari?


-Po shumë më mirë do të ishte për të gjithë. Njeriu i ndershëm e di që malli i tjetrit nuk të bëhet kurrë hallall.


Është shumë e dhimbshme që pronari të shohë se si pronarët e rinj të shesin pronën e tij e të marrin miliona, ndërsa vetë mezi mbahet me lekët e pensionit apo të asistencës.


LZHK-ja nuk ka ndër mend të premtojë gjëra të paarrira. Ajo gjatë fushatës do të ecë me këmbë në tokë duke u shtruar në biseda të qeta komunikuese me gjithësecilin që ka dëshirë të dëgjojë programin tonë dhe mendimet e mbretit. Ne do t’u garantojmë atyre se do të jemi avokatët e problemeve të tyre. Mesazhi ynë për ta do të jetë: “LZHK= rend + ligj.”


Me këtë ata do të kuptojnë se ne do t’u sigurojmë qetësi, garanci për jetën, për pronën, për lëvizjen dhe veprimtarinë.

Luftar Spahiu

Ç’mbjell sot, do të korrësh nesër

Njeriu integrohet në shoqëri në kushte të caktuara, në rethana të diktuara nga realiteti në të cilin jeton prej nga thith, në tërë veprimtarinë e vet, drejtime të caktuara të kulturës dhe edukatës së mjedisit. Këto formojnë personalitetin e tij me tipare që theksohen me kalimin e kohës, që reflektohen në sjelljen e përditshme dhe krijojnë raportet e tij me shoqërinë.


Në çdo sistem ekonomiko-shoqëror përkujdesja për fëmijët dhe të ardhmen e tyre shfaqet në dy forma e mënyra. Familja, shkolla e shoqëria janë themelet e formimit të personalitetit të fëmijëve, por, edhe pse instiktive, këtë përkujdesje e shfaqin edhe qeniet e pandërgjegjshme.  Të mësosh një fëmijë, do të nisesh nga lindja e deri në etapa të mëvonshme edukimi, ku duhet  vepruar e përballuar pa u dorëzuar. Procesi i edukimit është një betejë e gjatë ku ka edhe dështime të përkohshme, por edhe në humbje mësohet diçka.


Një fëmijë, një të rrituri mund t’i mësojë tri gjëra:- Të jetë i kënaqur pa asnjë arsye, në çdo kohë të merret me diçka, të jetë në lëvizje të vazhdueshme dhe të kërkojë me insistim deri në përmbushje atë që dëshiron.


Në një bisedë familjare, një gjysh u shpreh shumë i shqetësuar për edukimin e vajzës së djalit. I biri emigrant ia ka besuar fëmijën prindërve, siç ndodh dendur këto vitet e fundit. Detyrimi dhe besimi janë reciprok e për t’i përmbushur sa më mirë secili vepron në përshtatje me kushtet e mjedisit ku jeton dhe nivelin e dijeve e të kulturës që ka. Gjyshërit nga pala tjetër, për interes më shumë ekonomik se sa për besim, e marrin me vete kudo shkojnë si dëshmitarë të Jehovait. Kështu gjithë koha e lirë e fëmijës zihet me propagandë jo vetëm për ta bërë një besimtare të devotshme, por edhe për ta futur në bashkëmoshatarët në këtë front, ku u duket se shkëlqejnë.


Feja në kuptimin e gjerë të fjalës është një proces i gjatë edukimi, filozofi e të mësuarit, edukimi i gjithanshëm, qëndrimi sa më pranë vetvetes dhe realitetit, pjesë e të cilit është çdo njeri. Besimi te një hyjni e vetme është unik përballë paganizmit e ky besim shfaqet në forma nga më të ndryshmet. Te ne tradicionalisht janë njohur e përqafuar fetë kristiane (ortodokse e katolike) dhe ajo myslimane apo besimi islam. Pavarësisht nga oshilacionet në historinë e tyre, e përgjithshmja  e që vlen të theksohet, është bashkëjetesa shekullore e tyre.


Tolerancat kanë sheshuar jo rrallë herë edhe barrierat e vëna që kanë qenë prita e pengesa që në dukje të parë, të pakapërcyeshme e pa mundësi kalimi pa pasoja. Bashkëjetesa midis feve është shprehje e kulturës të një populli, është pjesë përbërëse e tërë procesit të edukimit, pavarësisht nga vendi, mosha, seksi,  apo ngjyra e komponentëve komunitarë. Feja, morali i shoqërisë së shëndoshë, në përpjekje për të parandaluar veset e për të siguruar një edukim me vlerat më të mira, është një stafetë e gjatë shekullore tërësisht e frutshme e për t’u respektuar nga të gjithë. Nuk ka dalë kush i humbur historikisht, të gjithë kanë përfituar, kush më shumë e kush më pak ndaj tërë ky proces edukimi ka vazhduar  e do të ecë gjatë. Në ditët tona, përqëndrimi i  propagandës së huaj është drejtuar tërësisht te brezi i ri, më i lehtë për t’u përpunuar sipas modeleve të donatorëve. Injorantë “filozofojnë”, rendin derë më derë, kohë e pa kohë trokasin dyerve për të ndjellë e bindur për mirësitë e botës së përtejme. Misioni “vullnetar” synon më shumë se kudo fëmijët dhe të rinjtë, helmon ndërgjegjen e tyre, pengon seriozisht të ardhmen, krijon shqetësime serioze për shoqërinë.


Kjo propagandë e shfrenuar, investimi sistematik i kamufluar, por jo i pakuptuar, e njohur nga të gjithë, po përhapet si një virus ndaj të cilit duhet  vënë karantinë e plotë dhe e përhershme. Dukuri të rrezikshme janë vënë re këto kohë kur njëri pas tjetrit shfaqen raste vdekjeje, vetëflijime për të provuar ringjalljen apo për t’i qëndruar besnik shenjtërisë së gjakut e për të mos pranuar ndihmë mjekësore kur është  e domosdoshme, si p.sh. transfuzioni shpëtimprurës për rikthim midis të gjallëve për ata që nuk kanë rrugë tjetër shpëtimi.


Kur pasojat e kësaj propagande tashmë janë bërë evidente dhe në rritje, shtrohet pyetja “Kush do të marrë autorësinë e t’i thotë  ndal?!”


Krimbi që bren shoqërinë ka hyrë deri në familje, ka prekur qelizën  bazë të shoqërisë, është ulur galic në mjediset publike, me çanta lëkure si ushtarakët e dikurshëm e vepron me tërë forcën e vet për të ngritur përmendoren e helmuar, përdhosjen e rinisë, futjen e saj në rrugën e pesimizmit për ta lënë jashtë realitetit. Në këtë terren të infektuar dhe të përbaltur, opinioni pëshpërit, por nën buzë, nuk ngrihet e të përballet për t’i prerë udhën. Shteti dhe organizmat joqeveritare janë jo pa përgjegjësi për këtë heshtje të padëshiruar nga komuniteti mbarëkombëtar. Shteti ka lejuar me apo pa dashje përhapjen e ligjëruar të këtij virusi që përbalt një sistem të tërë edukimi moralizues tradicional e shumë të vlefshëm për kombin tonë e të përqafuar nga miliarda besimtarë në botë. Vendosja e sankioneve ligjore kërkohet të koordinohet e bashkëveprojë në unitet të përhershëm me forcim të vazhdueshëm, me përkujdesjen sistematike për edukimin e brezit të ri në familje e sidomos në shkolla. Përderisa shkolla jonë është laike, është pa bazë dhe e papranueshme të aktivizohen fëmijët sidomos ata të shkollës  tetëvjeçare që shumë herë edhe në orët e mësimit apo gjatë zhvillimit të procesit mësimor disponojnë literaturë të shkruar nga këto fe kërpudha helmuese. Për më tepër krijimin e një fronti unik e bëjnë më të fuqishëm dhe efikas riorganizimi me pikësynime të  qarta i qendrave kulturore të fëmijëve dhe ato të rretheve, ku mundësitë e bisedave me lektorë të specializuar apo material propagandistik janë më të mëdha për t’u bërë të njohura në auditor të gjerë që zë të gjitha moshat e nivelet arsimore e kulturore të komunitetit ku jetojmë. Ngritja e një opinioni të shëndoshë, është e vetmja rrugë për të parandaluar efektet me pasoja sot e në të ardhmen, është një domosdoshmëri e kohës.

Namik Gjoni

Vëllezërit Fuga

Lagjja “Murat Çelebi” njihet si djepi i këngës popullore beratase. Midis krijuesve, instrumentistëve dhe këngëtarëve një vend të veçantë zënë vëllezërit Fuga, djemtë e Jemin dhe Selime Fugës.


Për t’u njohur me jetën dhe veprimtarinë e tyre, më 24 shkurt 2004, shkova në shtëpinë e Xhemali Fugës, të bijën e Shyqyriut, bashkë me të birin Shyqyri Hajro. 


Xhemalia, edhe pse në kushte të vështira ekonomike, na priti me përzemërsi, siç e ka zakon çdo familje beratase. 


Ajo, si mori vesh qëllimin e ardhjes sime, urdhëroi të birin të njoftonte me telefon edhe Agron Fugën, babai i të cilit, Xhemili, ishte djalë xhaxhai me vëllezërit Fuga.  



Pasi bëmë përshëndetjet e rastin, të tre u shtruam në bisedë.
Qerim Fuga

Jemin Fuga  pati pesë fëmijë, katër djem dhe një vajzë.


Nga djemtë, më i madhi ishte Qerimi, myfti, poet, krijues këngësh dhe instrumentist i zoti. I binte kanunit, një vegël orientale me 72 tela. Midis këngëve të tij përmendim: “Shaja me shami të kuqe”, “Ditën e xhuma po bëhej xhuluzi” , “O moj gjendërr e dashit” dhe përshtatjen nga turqishtja  “Nëpër telat e telefonit”. Qerimi ka patur miqësi të ngushtë me Riza Nebatin.


Kadri Fuga

Ndërsa djali tjetër, Kadriu  (l887-1953), dallohej për zërin e tij të bukur. Ai njihet krijues i këngëve “Kur hyj në Mangalem”, “N’ato kula n’ato penxhere”, “Meraku më i rëndë se plumbi”, “Lake pupulake, je goc’ e Tiranës”, “Del bilbili prej kafazi”, etj. Kadriu ishte dhe një violinist i shquar


Shyqyri Fuga

Mbreti i këngës mbetet Shyqyri Fuga (1883-1962). Që në moshë të vogël u shqua për zërin e veçantë. Xhemalia dhe Agroni tregojnë se Shyqyriu kishte një zë koke, të fuqishëm, të ëmbël dhe magjepsës. Ai me zërin e tij të bënte për vete, të prekte telat e zemrës.


Në moshë pjekurie, kur u formua edhe si këngëtar, shkon në Itali, Turqi, Gjermani, etj., dhe punon nëpër klube me orkestrat e këtyre vendeve. Si një këngëtar i shquar, bëri emër të madh.


“Në kohën e mbretit Zog, në vitin 1936, kur erdhën në Berat  princeshat Sanie dhe Myzejen,- tregon Xhemalia,- u thirr edhe Shyqyriu për të dhënë koncert para tyre. Princesha Sanie mbulonte kulturën dhe sportin, kurse princesha Myzejen ishte themeluesja e shoqërisë së gruas shqiptare.”


 Shyqyriu i veshur me kostum kombëtar, me fustanellën e bardhë, dukej si mbret i këngës. Më e pëlqyer për të ishte kënga “Mora përpjetë Kalanë”,  “Në namaz kur falem”, “30 ditët e Ramazanit”, etj.


Shyqyriu ishte njeri kurajoz, me shpirt të madh, atdhetar.


Ai ka ndërhyrë me guxim dhe ka shpëtuar Agja Karkanjozin, duke ua hequr nga duart e atyre shqiptarëve që bashkëpunonin me gjemanët. 


Shyqyri ka patur lidhje të ngushtë me Isuf Myzyrin. Të afërmit e tij tregojnë se këto lidhje kanë patur në themel këngën. 
Të dy ishin kompozitorë popullorë dhe ia prezantonin krijimet e tyre njëri-tjetrit. 


Thirrej nëpër dasma dhe ahengje. Për herë të fundit ka marrë pjesë në dasmën e Ferdi Saraçit.


Si krijime të Shyqyri Fugës njihen këngët: “Në Fushë të Uznovës”, “Mora mandolinën”, “Kur zbriste çuni nga mali”, etj.


Bashkia e Beratit, pas vdekjes, i dha titullin “Nderi i artit”.

  
Shyqyri Hajro

Traditën e vëllezërve Fuga, sot e ndjekin dy nipërit e Shyqyriut, djemtë e Xhemalisë, Shyqyri dhe Ilir  Hajro.


Shyqyriu (i riu),  lindi më 12 tetor 1962. Që  fëmijë u dallua për zërin e bukur. Veprimtarinë artistike e ka nisur kur ka qenë nxënës në shkollën 8-vjeçare “Ajet Xhindole”. Si këngëtar e ka zbuluar mësuesi i muzikës Ramiz Haznedari. Pasi mbaron shkollën 8-vjeçare, merr pjesë në konkursin e zërave të rinj që organizohej për pranimet në shkollën e muzikës. E fiton konkursin në Berat me notën 10.  I shoqëruar nga koreo-grafia 
Emine Spahiu shkon për konkurim në Tiranë. 



Nuk pranohet, se konkursi nuk ishte për kanto. 


Në pamundësi për të vazhduar për muzikë, mbaron shkollën e mesme “Kristo Isak”.


Merr pjesë në veprimtaritë artistike të shkollës, me mësues muzike Andrea Ndreçka, si dhe në veprimtaritë e pallatit të kulturës. Kështu Shyqyriu, dalngadalë, afirmohet si këngëtar. 


Kur thirret nën armë, aktivizohet me ansamblin e garnizonit të Beratit. Në festivalin e organizuar në Durrës cilësohet një nga këngëtarët më të mirë.


Pas mbarimit të ushtrisë hyn në punë në uzinën mekanike dhe aktivizohet në grupin artistik të drejtuar nga Avrasm Buda. Për vlerat e tij si këngëtar, aktivizohet edhe nga drejtuesi i ansamblit të kombinatit të tekstilit Teki Luari. 


Për 14 vjet aktivizohet si këngëtar edhe pranë pallatit të kuturës “Margarita Tutulani”. Ka marrë pjesë në tri festivale kombëtare folklorike në Gjirokastër.


Autoritetet partiake shpesh e pengonin, pasi i ati, Arif Hajro, quhej kosovar (në fakt ishte me origjinë nga Kavaja, por që kishte banuar në Kosovë). Burbuqe Shtrepi dhe Pajtim Polovina ia hoqën të drejtën të këndonte në njërin festival.


Edhe sot e kësaj dite ai nuk aktivizohet nga grupet artistike pranë pallatit të kulturës.

Ilir Hajro 

Iliri ka mbaruar shkollën e mesme. Është aktivizuar si këngëtar nga pallati i kulturës. Ka kryer nëntë muaj kurs për kanto, ku mori vlerësim shumë të mirë.


Në festivalin folklorik kombëtar, që u zhvillua në Berat në vitin 1994, këndoi këngën “O kandil, kandil i venitur”. Ka marrë pjesë në festivalin e zërave të rinj, organizuar në Elbasan në vitin 1989. Sot ndodhet emigrant në Hollandë.


*

Xhemalia, duke e mbyllur rrëfimin e saj, thotë:


 “Kur dëgjoj si këndojnë dy djemtë e mi, kujtoj me mall dhe dhimbje atin tim, Shyqyriun, i cili jetën e tij e lidhi me këngës popullore beratase.”

Sado  të kalojnë vitet,  vepra e vëllezërve Fuga ka për të qenë e pranishme  midis nesh e freskët, gjithmonë e freskët.

Stavër Bobo

Teki Luari, 

kompozitori i tekstilistëve

Teki Luari zë një vend nderi midis kompozitorëve të qytetit Beratit. Atë mund ta quajmë kompozitor i tekstilistëve, sepse punën e tij krijuese, ekzekutuese dhe drejtuese e lidhi me veprimtaritë 

e ansamblit “Tekstilisti”.

*


Tekiu, biri I Faik Hoxhës, u lind më 12 prill 1938 në lagjen Murat Çelepi, që ishte e njohur për krijues dhe ekzekutues të këngës popullore, midis të cilëve mund të përmendim vëllezërit Fuga, vëllezërit Vokopola, vëllezërit Kazazi, etj. 


*


Ky mjedis ia ushqeu talentin në fushën e muzikës.

 
Krijimtaria e tij muzikore hyri në repertorin e Ansamblit të Këngëve dhe Valleve Popullore, zuri vend në të gjitha festivalet e muzikës të organizuara në Berat, Kuçovë, Vlorë, etj…


Në vitin 1960, në festivalin e fëmijëve, me këngën “Bjer ti, moj lodër”, u vlerësua me çmim të  parë.


Ka shkruar shumë këngë lirike për Beratin, këngë për tekstilistët, ka përpunuar shumë këngë popullore, ka krijuar disa tablo muzikore, kantatën “Shqipëri, moj Shqipëri”, poemën “Atdheu im”, që në konkurimin e ansamblit tekstilisti u vlerësua me çmim të parë, ka shkruar sdhe muzikë koreogtrafike, me të cilën ka mbajtur në këmbë grupin e valleve.


Veçori e krijimtarisë së tij është mbështetja me tabanin e këngës së popullit.


Sot Tekiu është pensionist. Ai gëzohet kur sheh në rrugën e tij të ecin plot sukses dy djemtë e tij, muzikantë të talentuar, Flori dhe Albi.


Duke i dhënë vendin e merituar Teki Luari, ne i bëjmë nder qytetit që e lindi dhe e rriti si  muzikant.


Xhevdet Dervishi

Rrëfenjë

Fundi i një ëndrre

“Paska qenë shok me djallin pashai… Si i ka vajtur mendja t’i mbyllte hajdutët në katua që të mësoheshin në errësirë për të parë si puna e bufit natën?!…”

Fundshekulli i kaluar nuk i pati të qeta netët për pashanë emërkeq. Më kot e brodhi mendjen për t’ua kthyer qetësinë e humbur. Po qetësia nuk u erdhi. Nuk deshi t’u kthehej. 

Në një nga këto net gjumi i merr arratinë. 


U mundua ta ndillte atë gjumë fatmbarë (kështu e quajti, se fatmbarë iu duk), po nuk qe e thënë ta sillte pranë. Kur i humbi shpresat, ndezi shandanin, ra përmbys mbi krevat dhe e nguli shikimin diku në dysheme, si të kërkonte aty atë që i kishte humbur, a më mirë të themi sikur aty mundohej të hapte një vrimë për të parë poshtë në katua, atje ku e kishte çuar ajo ëndërr që ia kishte rrëmbyer gjumin, që ia kishte ngacmuar keq edhe mendimet.


As vetë s’e mbante mend sa kohë kishte qëndruar ashtu. Do të kishte medoemos shumë. Se sytë sikur i ishin mbushur me kumin e lumit. Aq të lodhur i ndiente e aq shumë i dhembnin.


Kështu, përmbys, e kishte gjetur edhe qehajai i konakut. Ia njihte huqet, ia dinte edhe orën kur i dilte gjumi. 


Atë mesnatë edhe ai kishte rënë në  mendime. Ç’e kishte gjetur vallë pashanë e tij që kishte ndezur dritën në atë kohë aq të prapë? Të hynte në dhomën e tij apo të priste sahatin e zakonshëm për t’i vajtur pranë? 


E kishte vrarë mendjen shumë. Më në fund, i kishte dhënë udhë kësaj pune: do të shkonte dhe të shihte ç’bëhej. Dhe në e dëboftë i zoti, s’kishte pse mërzitej. Më keq do ta kishte po të ishte gjendur në hall dhe ai të mos i ndodhej pranë.


- Allah i madhërishëm, ç’ma paska gjetur tim zot?!- klithi qehajai  kur e hapi derën dhe e pa pashanë përmbys.


- S’e ka gjetur gjë, jo, - iu përgjigj pashai si u rehatua.- Më erdhi një ëndërr e bukur. Shumë e bukur.  Më erdhi, po më iku. E thirra, po s’m’u kthye. Nuk ia mora vesh fundin. Këtë fund po kërkoja. Nuk e di ç’më ndjell kjo ëndërr. E pati të largët rrugën…


- S’di ç’të them, im zot!… Po ti fol një herë,- ia ktheu nën zë si i brengosur qehajai.- Se mos ia gjejmë anën dhe e heqim këtë merak që ta bëri harram gjumin e ëmbël të kësaj nate të bukur, me këtë hënë të plotë që po të rri karshi. 


Pashai, si me të përtuar, e nis rrëfimin e ëndrrës që kishte parë:


*

“… Sesi u gjenda në Selanik, o qehaja, s’e mbaj mend. Më mirë të them s’më doli në ëndërr.

 Pazarin e atij qyteti e brodha pëllëmbë më pëllëmbë. Mbeta pa mend. Gjithë ai mall. Gjithë ajo para. 

Ndjeva një të nxehtë në zemër. M’u bë sikur m’u ça kraharori dhe më buroi nga goja një flakë që u turr dyqan më dyqan. 


Zjarri mori dhenë. 


Një re e kuqe mbuloi gjithë qytetin. 


U ngrita dhe mora të ikur. 


Po ku të shkoja? 


Zjarri m’i kishte prerë të gjitha shtigjet. Isha në rrrezik. Flakët e  pazarit po më ndiqnin me klithma të llahtarshme, sikur më tregonin me gisht: 


“Kapeni, kapeni!… Ai e pruri zjarrin!… Në zjarr digjeni!…”


E pashë veten të humbur. 


Mbeta në dorë të Allahut.  


Mendova fundin. 


Por jo. Nuk ishte fundi im. Se kush më ngriti. Më rrëmbeu. Trupi m’u bë erë. Pastaj rashë në të shtruara të buta. U lehtësova. 


Në ato çaste m’u afrove ti dhe më mbulove me një jorgan të kuq si flaka.


U ngrita i trembur. Nga ngjyra e atij jorgani. E pashë veten në shtëpi. Këtu, në dhomën time. 


Ti më vështroje duke qeshur. 


Andej nga Tomori një dritë e përflakur sa vinte e shtohej. 


Nuk ishte nga ana e Çukës. 


Ishte  nga ana tjetër. 


Ajo erdhi e u mblodh si një flakë në krah të malit. U bë pastaj e gjatë si një bisht kali dhe u turr drejt sarajeve. 


Ishte po ai zjarr që më ndoqi nga pas. 


Desha të klithja. 


Po zëri më kishte humbur. 


Ti më shihje dhe qeshje. Qeshje duke më treguar atë bisht kali të përflakur që vinte drejt meje. Qeshje dhe më thoshe: 


“Hair, pashai im, hair!…”


Pastaj mbi saraje ra një shi zjarri. 


U mbulua çatia, po s’u dogj. 


Ai ishte një shi i çuditshëm. 


Ullukët e mblodhën dhe ma derdhën nga dritarja në dysheme. Ai shpërndahej dhe bashkohej, derdhej flori, flori i gjallë.


U turra t’i mblidhja. Po s’i mblodha dot. 


Ato më largoheshin. Mblidheshin sërish rreth meje. Më largoheshin sërish. Më pas, nga një e çarë e  hapur në dysheme, atje në pragun e derës së dhomës, të gjitha ranë në katua…


Më iku e gjithë ajo para. Ç’u bë më tej me të? Kujt iu bë kismet? 


Këto desha të dija. Po më kot. Ajo ëndërr më iku dhe s’ka për të më ardhur.


“Hair, pashai im, hair!…”, a nuk më thoshe kështu?


Këtë hair dua prej teje , qehaja.”


*

Këtu pashai e përfundoi rrëfimin.


Në heshtje priste ç’mund t’i thoshte qehajai.


E ç’mund t’i thoshte ai?


- Si ta di unë i varfëri?- foli qehajai me habi.- Se mos jam marrë me zgjidhjen e ëndrrave. Po hair tregon. Se jep ca shenja që merren për mirë.


Si e dëgjoi, pashai e urdhëroi:   


- Shko tani!… Mendohu!… Më bjerë një përgjigje…. E dua prej teje. Jo prej të tjerëve…. Kije ndër mend këtë që të thashë!


Qehajai doli duke u lëkundur. U ul në fund të shkallëve dhe u mbështet pas murit. 


Mbylli sytë. 


Mendohej a dremiste?


Kush mund ta dinte?


Kështu bënte sa herë i jepte pashai ndonjë porosi. Po këtë herë ndenji kështu më shumë se zakonisht. Pastaj u ngrit, ngjiti shkallët si me përtim, trokiti në derën e pashait, hyri brenda e mbeti para tij si i përhumbur.


Pashai ngriti kokën, po nuk ndeshi në sytë e qehajait.


- Hairsëzi, kërkon ta mundojë pashanë e tij!- u nëpërdhëmb.


- Jo, pasha, për atë Zot, po shpjegimit s’i kam dalë deri në fund. Erdha, se u vonova e mos më zemëroheshe,- i thotë nën zë qehajai.


- Qerrata je,- ia kthen pashai i kënaqur.- Ke marrë nga huqet e mia. Kërkon ta rritësh pjesën po me ato huqe. Mirë, fol tani!


Qehajai, si u mendua edhe ca, filloi t’ia zbulojë mendimin e vet:


- Kur po mendoja për ëndrrën e zotërisë sate, sesi m’u kujtua ajo historia e grabitjes, javën e kaluar, të karvanit që vinte në qytetin tonë nga Selaniku. Çudi, thashë me vete. Ç’lidhje të ketë kjo me ëndrrën e pashait tim? Mos ju ka vajtur mendja ditën, pasha, për t’i siguruar ato karvane dhe natën keni fjetur keq e me ëndrra nga ky hall?…


Pashai, si u mendua një copë herë, i thotë qehajait:


- Dil e prit prositë që do të të jap!


Si mbeti vetëm, e kujtoi edhe një herë ëndrrën dhe e gjeti me vend fjalën e qehajait. Për t’ia parë hairin asaj ëndrre, e nisi udhën në të kundërt të  udhës që ndoqi ajo flakë.


Ai katua që s’kishte hyrë ndonjëherë në punë, do të bëhej vatra që do ta mbante të ndezur atë flakë hairi.


E thirri dhe e porositi qehajanë ta pastronte, ta mbyllte derën dhe çelësin t’ia jepte atij.


Pas e vuri në vijë këtë pune, e nisi qehajanë për udhë.


Aty nga dreka u gjend para dyqanit të Pilo Opingarit. Piloja u trondit kur e pa në derë.


Për ç’të zezë i vinte në dyqan?!…


- Pilo,- i thotë pashai,- si opingar i dëgjuar që je, do të më bësh gati brenda javës dyzet palë opinga, se më duhen.


Piloja u qetësua.


Si ngriti kokën, i thotë:


- Për pashanë do t’i bëj. Me sa xhufka i do zotrote?


- Jo me xhufka, Pilo,- iu shpjegua pashai,- i dua retra, të lehta, të forta dhe të punuara mirë. Sa të bëjnë më thuaj që të dërgoj paratë.


Pashai iku.


Piloja ra në mendime. 


Nuk po qante paratë që s’kishte për t’i marrë, por s’po i jepte udhë kësaj kërkese të çuditshme.


Pashai e qehajai atë javë s’bënë gjumë natën. Hanëmi rrinte vetëm e s’guxonte të pyeste. Do t’i shkojë, mendonte, e do të kthehet sërish pranë meje.


Ç’mbyllte pashai në atë ahur, e dinte vetëm nata dhe qehajai.


*
   
Qytetin e mbuluan ngjarje të reja e Piloja i kishte harruar ato mendime që e munduan kur mori porosinë e pashait.


Karvanet që punonin rrugën e Korçës e të Selanikut, e kishin humbur qetësinë. Në netët e errëta u zinin pritë njerëz të panjohur dhe i grabisnin. Kishte patur edhe të vrarë. Filluan të qarkullonin fjalë të frikshme. Thuhej se grabitësit ishin shumë, kishin sy të kuq si lugetër dhe ishin të padukshëm. Edhe rojet e karvaneve fshiheshin kur ua ndienin erën. Një të shtunë, një mik karvaxhi, i sjell Pilos në dyqan një opingë.


- Na e la, Pilo, si shenjë një hajdut. Mos e di kush e ka punuar dhe kush e ka porositur këtë opingë?- i thotë karvanxhiu.


- Do ta gjejmë, vëlla,- i përgjigjet  Piloja si i përhumbur,- edhe pse s’është e lehtë t’i pritet dora të paudhit.


Pas dy ditësh Piloja e pa në derë të dyqanit  pashanë. 


Nuk e la punën nga dora. 


Nxori opingën me duart që i dridheshin nga inati, se pa dashjen i ishte bërë ortak , dhe i thotë:


- Porositi njerëzit e tu, pasha, të kenë kujdes dhe të mos i lënë opingat udhëve nga bredhin natën.


S’kaluan shumë ditë dhe i gjithë qyteti e mësoi të vërtetën e grabitjes së karvaneve.


Paska qenë shok me djallin pashai, Pilo,- i thoshin ata  që e takonin.- Si  i ka  vajtur  mendja  t’i  mbyllte hajdutët në katua që të mësoheshin në errësirë për të parë si puna e bufit natën?!…


- Sikur s’e dini ju se pashai ynë s’ka shok për këto punë,- u përgjigjej Piloja dhe vazhdonte punën. Pashai u egërsua me Pilon, po s’guxoi t’i punonte ndonjë të keqe.


Kështu pashai emërkeq i qytetit ia pa hairin ëndrrës deri në fund.

Agim Mehqemeja

Puno ditë e natë, në do 

të jetosh si njeri!
Kur u ngrit kooperativa bujqësore në fshatin Fushë-Mollë, na erdhi kryetar Rrapo Gjinomadhi, një burrë i mirë, i shtruar dhe zemërgjerë. Kujtdo i gjendej në hall. 


Më nevojtari që i zinte më shpesh derën kryetarit, ishte Sefer Porozhani.


Javë për javë Seferi shkonte te kryetari dhe i kërkonte nga një dorë bereqet sa për të mbajtur kalamajtë gjallë. Këtë punë Seferi e vazhdoi për një kohë të gjatë.


Një mbasdite Seferi e la pak më parë punën dhe shkoi për të takuar kryetarin, se s’i kishte mbetur asnjë thërrime bukë në shtëpi.


Prit e prit para derës së kryetarit. Po  kryetari s’po bëhej i gjallë. Duroi sa duroi, më në fund e hapi derën. Seferi e pa kryetarin midis shokëve që po bisedonin si të grindeshin me njëri-tjetrin.


Kryetari rastësisht ngriti kokën. E pa Seferin përpara derës.


- Hë, more Sefer, ç’kërkon?


- Po ja, shoku kryetar, dua pak bereqet se s’kanë ç’të hanë kalamajtë.


- Po pse, ore Sefer, me ty do të merrem unë?! Si ty kam shumë që më kërkojnë. Prandaj shko puno ditë dhe natë, në do të jetosh si njeri, se nuk kam bereqet të të jap ty javë për javë.


Seferi mbeti i turpëruar përpara derës së kryetarit. Uli kokën dhe iku duke u menduar. Me këto mendime hyri në oborrin e shtëpisë. U ul në një gur afër derës i bërë shafran.


- Ç’të ka ndodhur, more burrë?- i drejtohet e shoqja kur e gjen aq të sëkëlldisur.


- Ç’të të them, moj grua,- i përgjigjet me një zë gati të shuar,- kryetari sot nuk më dha bereqet. Puno ditë dhe natë, më tha, në do të jetosh si njeri.


- Pse për këtë qenke brengosur kaq shumë? Tani shtriu dhe fli dhe do të ngrihesh kur të them unë. Se kryetari mirë të ka thënë: duhet të punosh jo vetëm ditën, por edhe natën.


Ishte kohë  e lëmit.


E shoqja e la Seferin të flinte deri në orën 22.00. Kur e ngriti, i tha: - Shko te lëmi dhe rri me rojet. Kur t’i zërë gjumi, merr një thes me grurë dhe bjere në shtëpi.


Kështu bëri. Priti sa rojet i zuri gjumi, u ngrit, mori një thes me grurë dhe e shpuri ne shtëpi. Këtë punë e përsëriti dy-tri herë. 


Kur u gdhi, Seferi shkoi në mulli dhe bloi njërin nga thasët.


Këtë marifet e vazhdoi gjatë gjithë verës. Grumbulloi bereqet, perime, fruta dhe çdo të mirë që prodhonte toka. Dhe Seferi e hodhi hallin.  Jeta e familjes i  mori për mbarë. Nga kjo mbarësi që i erdhi nga këshilla “dashamirëse e kryetarit”, filloi të rregullonte edhe shtëpinë, ta përmirësonte edhe kushtet e jetesën.


Një ditë, pas gjashtë muajësh, kryetari dhe Seferi gjenden ballër për ballë.


 - Po ku je, more Sefer, - e pyet kryetari,- na ka marrë malli?! Pse s’po vjen si më parë për të marrë bereqet paradhënie?


- Të faleminderit, o kryetar që vazhdon të mendosh  për mua! S’kam më nevojë, më nxori në dritë porosia që më dhatë. Tani  punoj ditë dhe natë, prandaj dhe ndihen rehat.


Kështu Sefer Porozhani ia hodhi fukarallëkut.

Fetah Mimani

Në trup të shëndoshë, mendja e shëndoshë
Rikthimi i kampionit

Sporti e ka provuar se ata që merren me të, nuk janë vetëm njerëz, të rinj, që nuk mësojnë. Nga sportistët kanë dalë nxënës e kuadro të shkëlqyer. Njëri nga këta, që ka bërë emër në sportin e mundjes, por dhe si student nuk ra më poshtë, është  dhe kampioni për disa vjet i peshës super të rëndë, Dorian Shehu. Ky djalë me sedër dhe karakter ka disa ditë që është kthyer për të përgatitur diplomën, të cilën e mbron në një nga universitetet më prestigjioze të Italisë. Doriani ka vite që studion atje, por nga përgatitja fizike nuk ka hequr dorë kurrë. Atje ai u kishte nxjerrë punë shumë mundësve italianë. Ky mundës i përgatitur nga mjeshtri Ibrahim Keli, këto ditë mori pjesë në kupën e mundjes “Abedin Lame”, kupë që ka zëvendësuar Kupën e Republikës. Dhe në këtë veprimtari mundësit e Bikes, si gjithnjë qenë protagonistë të kampionatit. Në përfundim të veprimtarisë që u zhvillua në pallatin e sportit “Asllan Rusi” në Tiranë në datën 30 prill 2005, duke konkuruar midis 9 ekipeve, u renditën në vend të katërt në kualifikimin ekipor, por si individë mundësi i talentuar Dorian Shehu nuk e prishi traditën e tij dhe  u kthye me titullin kampion në peshën super të rëndë deri në 120 kg. Po në këtë peshë, në vend të tretë u rendit i riu Syrja Kadiu. Nuk do të jetë e largët dita kur ky mundës do të bëjë emër midis mundësve më të mirë të Shqipërisë. Po në vend të tretë u renditën dhe mundësit Eno Bendo, në peshën 74 kg, i cili me pak kujdes do të ishte kampion i kësaj peshe dhe mundësi tjetër Edison Therepeli në peshën 55 kg. A kishte mundësi për më mirë? Pa dyshim po. Ky ishte dhe mendimi i trajnerit Ibrahim Keli. Për shkaqet që e pengojnë ekipin e mundjes që të arrijë rezultate më të mira, Ibrahimi nuk flet. Ai e di se nuk ka fuqi të rregullojë gjë. Ajo që mund të ngrejë cilësinë e mundjes së Beratit nuk është në dorën as të Bikes, as të Rikut, as të Ismetit, sekretarit të klubit. Këta janë “qiraxhinj” në një objekt që ka për pronar shtetin (në rastin tonë bashkinë), e cila duhet të mirëmbajë pasuritë e saja e jo t’i lejojë që të shemben, aq më keq të sëmurë ato dhjetëra e dhjetëra fëmijë që stërviten në një palestër që ç’bije jashtë, bije brenda; ku tapeti është mykur nga lagështija dhe është bërë si petë byreku dhe ku tre mundës kanë thyer gjymtyrët kur kanë rënë për tokë. Kush ia ka për borxh bashkisë, që merr dafinat e këtyre djemve dhe mburret se me sportin është në rregull, se i ka në vend të parë shumë sporte e sportistë dhe i ka vërtetë të tillë, por që nuk kanë asnjë kusht stërvitjeje? Shikoni mundjen ku stërvitet, shikoni boksin ku “thyen” hundët, shikoni gjimnastikën ku i bëjnë kërcimet e vdekjes! E pra, para ca ditësh shoku Fatos dy herë kryetar i partisë në pushtet dhe i qeverisë, tha se për vitin tjetër do t’i trefishojnë fondet për sportin! Gënjeshtër me bisht. Sa vite me radhë është premtuar se do të rregullohet palestra e boksit, e mundjes, e gjimnastikës. E ç’është bërë deri tani? Një vrimë në ujë është bërë. Dhe në janë dhënë fonde, janë dhënë për t’u vjedhur nga ish-bashkiakët dhe ish-drejtuesit e djeshëm të klubit, por që çuditërisht nuk u hyri gjemb në këmbë, por na janë bërë dhe drejtues sportesh në qendër! Zotërinj të sportit në bashki, dhe ju, zyrtarë bashkiakë, që përgjigjeni për çdo gjë, ktheni sytë nga  sporti nëse doni të jeni të respektuar e të nderuar! Pa sport e pa art një qytet është i vdekur. Kryetar e inspektor bëhet kushdo, mjafton ta caktojë partia në një detyrë, ku në mos rrjedhtë, do të pikojë. Sportist, sidomos kampion, nuk mund të bëhet as partiaku e as militanti më trim i partisë. Një kampion do vite të përgatitet, se, në fund të fundit, dhe një sallator që të rritet që nga fara, e deri sa të vilet, do 82 ditë. Sportistët, sidomos kampionët, nuk janë as militantë e as sallatorë. I vlerësoni ata që nderojnë qytetin. Në fund të fundit  nderi është juaji. Ata e kanë bërë punën e tyre. Bëni ju tuajën. Sa më parë, aq më mirë.

Bujar Orizaj

Mundësi Dorian Shehu në rrugën e rezultateve të larta

Kisha kohë pa u takuar me mundësin e “Tomorit” Dorian Shehu. Është student në Itali. Kishte ardhur dhe konkuruar në veprimtarinë kombëtare të mundjes klasike për kupën “Abedin Lame” 2005.


E takova dhe e urova për suksesin e arritur, duke zënë vendin e parë në peshën 120 kg. 


Kur e pashë, fiziku i tij gjigand e muskuloz ishte po ashtu si i Mjeshtrit të Merituar, mundësit Hajri Dhelpra.


Për kureshtarët e këtij sporti, shkurtimisht, po ju njoh me disa arritje të këtij mundësi.


Është fitues i 1 medaljeje  ari në veprimtarinë kombëtare të “Partizanit” në Norvegji, 2001.


Është fitues i 1 medaljeje argjendi në turneun e Moskës, 1998.


Është fitues i 7 medaljeje bronxi, 1 medalje turneu në Turqi, 1997.


Turneu Milano 1998, Turneu i Sofjes 1998, turneu Larisa 1999, Kampionati Evropian 1998 Tiranë, Kampionati Ballkanik Athinë 2000, turneu “Demokracia” 2001.


Meritë në këto rezultate të larta ka edhe trajneri Ibrahim Keli. Doriani përgatitet për veprimtari të rëndësishme ndërkombëtare dhe është shprehur se ka besim se do të përfaqësohet denjësisht ashtu si ka ndodhur në të gjitha veprimtaritë ndërkombëtare.

V. Pambuku

Arritje 

të bilardistëve tanë

Bilardistët e “Tomorit” morën pjesë në Kampionatin Kombëtar individual që u zhvillua në Tiranë. U aktivizuan 64 bilardistë të 16 ekipeve të vendit.


Ekipi i “Tomorit”, me trajner Engjell Turku (Lukja), u përfaqësua me Leonard Doko, Ermal Kaçeli, Neritan Guri dhe Amarildo Seitaj.


Rezultatin më të mirë për “Tomorin” e dha Armando Seitaj, i cili arriti deri në gjysëm finale duke pësuar humbje nga 3 herë kampioni i vendit Ermal Dyli i “Teutës”, 9-6. Amarildo zuri vendin e tretë. Ai në çerekfinale mund fituesin e Stekës së Artë Banaj të “Flamurtarit”, 9-5.


Arritjet e bilardistëve të “Tomorit” në këtë kampionat, trajenri Turku i lidh edhe me kujdesin që ka treguar e tregon bashkia e qytetit dhe klubi i shumësporteve me sekretar Ismet Ajazi, të cilët kanë marrë përsipër organizimin e veprimtarisë “Steka e Artë”, korrik 2005, dhe kampionatin lokal, dhjetor 2005.





V.P.

